
	 1. ՀՀ ԱՐՏԱՔԻՆ ԳՈՐԾԵՐԻ ՆԱԽԱՐԱՐՈՒԹՅՈՒՆ
	23.12.2024թ.

	
	1111/68285-24

	Հայաստանի Հանրապետության համար Ասիական զարգացման բանկի հետ «Դիմակայուն և ներառական ճանապարհային հատվածի բարելավման ծրագրի» վարկային համաձայնագրի (այսուհետ՝ Համաձայնագիր) ստորագրումը կարևորվում է ՀՀ ենթակառուցվածքների արդիականացման և զարգացման խնդիրների հասցեագրմամբ: 
Ծրագրի նպատակն է` նպաստել Սիսիան-Քաջարան ճանապարհային հատվածում կլիմային և աղետներին դիմակայուն ճանապարհային կոմունիկացիաների բարելավմանը և ՀՀ «Ճանապարհային դեպարտամենտ» հիմնադրամի (ՃԴՀ) կարողությունների զարգացմանը: Ծրագիրը ենթադրում է, մասնավորապես, կառուցել 27,1 կմ երկարությամբ նոր ճանապարհ՝ վերընթաց ուղիներով, կամուրջներով և թունելներով, ներդնել կլիմային դիմակայուն շինարարության մեթոդներ, կանաչ ճանապարհների սկզբունքների և շահագործման ու սպասարկման լավագույն փորձ, մշակել կայանատեղիների և հանգստի գոտիների բարեկարգման հայեցակարգ, ինչպես նաև ընդլայնել ՃԴՀ-ի գիտելիքները խոշոր նախագծերի մշակման և իրականացման գործում, ներառյալ՝ կամուրջների կառավարման համակարգի ստեղծման, ճանապարհների սպասարկման, մարդկային ռեսուրսների կառավարման և ստաժավորման հարցերում:
Հաշվի առնելով վերոգրյալը և այն հանգամանքը, որ դեպի ծով ելքի բացակայությամբ պայմանավորված` այս ոլորտում ՀՀ Կառավարության առաջնահերթություններից են` տրանսպորտային կապերի բարելավման, երկրի ներսում տարածքների միջև տրանսպորտային կապը մեծացնելու, հարաբերական տրանսպորտային մեկուսացումից դուրս գալու և երկրի տարանցիկ ներուժն իրացնելու հրամայականները, ՀՀ արտաքին գործերի նախարարությունը նպատակահարմար է համարում «Դիմակայուն և ներառական ճանապարհային հատվածի բարելավման ծրագրի» վարկային համաձայնագրի ստորագրումը և հաստատում է, որ դա համապատասխանում է ՀՀ վարած արտաքին քաղաքականությանը:

	2. ՀՀ ԱՐԴԱՐԱԴԱՏՈՒԹՅԱՆ ՆԱԽԱՐԱՐՈՒԹՅՈՒՆ
	25.12.2024թ.

	
	//52525-2024

	Նախագիծը, թեև չի պարունակում օրենքի փոփոխություն կամ նոր օրենքի ընդունում նախատեսող նորմեր, սակայն Նախագծում առկա է Հայաստանի Հանրապետության օրենսդրությանը հակասող դրույթ։
Նախագծի 3-րդ հոդվածի 3.03 մասի համաձայն՝ Բացառությամբ այն դեպքերի, երբ ԱԶԲ-ն այլ որոշում է կայացնում, Վարկառուն իրականացնում է կամ ապահովում է Վարկի միջոցներից ֆինանսավորման ենթակա ծախսային հոդվածներով կատարվող գնումները՝ սույն Վարկային համաձայնագրի 4-րդ հավելվածի դրույթների համաձայն:
Նախագծի 4-րդ հավելվածի 2-րդ մասի «ա» կետի համաձայն՝ Վարկառուն պետք է ապահովի և հոգ տանի, որ ծրագրի կատարման գործակալությունը և ծրագրի իրականացման գրասենյակն ապահովեն, որ ապրանքների, աշխատանքների և Ծառայությունների գնումներն իրականացվեն գնումների քաղաքականության և գնումների ուղեցույցների համաձայն:  
Վերոնշյալ դրույթը հակասում է «Գնումների մասին» օրենքի 5-րդ հոդվածի 1-ին մասի 19-րդ կետին, համաձայն որի՝ ՀՀ Կառավարությունն է հաստատում միջազգային պայմանագրերով նախատեսված ֆինանսական միջոցների հաշվին կազմակերպվող գնման գործընթացների առանձնահատկությունները: 
Նախագծի 4-րդ հավելվածի 26-րդ մասի համաձայն՝ Վարկառուն պարտավորվում է ապահովել, և պարտավորվում է նաև Գործադիր Գործակալությանը և Կատարող Գործակալությանը պարտադրել ապահովել, որ ԱԶԲ-ի գրավոր համաձայնությունը ստացվի առնվազն 6 ամիս առաջ հետևյալ որևէ փոփոխության իրականացումից առաջ. (ա) Ծրագրով ֆինանսավորվող ցանկացած գույքի, օբյեկտի կամ կառույցի սեփականության փոփոխություն, (բ) Ծրագրով ֆինանսավորվող ցանկացած գույքի, օբյեկտի կամ կառույցի վաճառք, փոխանցում կամ վերահսկողության իրավունքի կամ հետաքրքրության հանձնում, կամ (գ) Ծրագրի Կատարող Գործակալության գործառույթների և իրավասությունների փոփոխություն կամ այլ պայմանագիր, որը վերաբերում է Ծրագրով ֆինանսավորվող գույքի, օբյեկտի կամ կառույցի շահագործման և պահպանմանը: 
Սույն դրույթը խնդրահարույց է «Պետական գույքի կառավարման մասին» օրենքի 6-րդ հոդվածի տեսանկյունից, որի համաձայն պետական գույքի կառավարմանն առնչվող հարցերում ՀՀ կառավարությունն ունի բացարձակ իրավասություն: Ուստի ԱԶԲ-ի կողմից գույքի կառավարման վերաբերյալ որոշումների առնչությամբ համաձայնություն ստանալու պահանջը հակասում է ՀՀ օրենսդրությանը: 
Ելնելով վերոգրյալից՝ Նախագիծը ենթակա է վավերացման ՀՀ Սահմանադրության 116-րդ հոդվածի 1-ին մասի 5-րդ և «Միջազգային պայմանագրերի մասին» օրենքի 10-րդ հոդվածի 2-րդ մասի 5-րդ կետերով, իսկ Հայաստանի Հանրապետության համար ֆինանսական կամ գույքային պարտավորություններ նախատեսելու դեպքում Նախագիծը ենթակա կլինի վավերացման նաև ՀՀ Սահմանադրության 116-րդ հոդվածի 1-ին մասի 4-րդ և «Միջազգային պայմանագրերի մասին» օրենքի 10-րդ հոդվածի 2-րդ մասի 4-րդ կետերով:

	3. ՀՀ ՖԻՆԱՆՍՆԵՐԻ ՆԱԽԱՐԱՐՈՒԹՅՈՒՆ
	


	[bookmark: _GoBack]	«Հայաստանի Հանրապետության և Ասիական զարգացման բանկի միջև «Դիմակայուն և ներառական ճանապարհային հատվածի բարելավման ծրագրի» համար Ասիական զարգացման բանկի միջոցներից վարկ տրամադրելու մասին» համաձայնագրի համաձայն՝ վարկավորման պայմանները հետևյալն են՝
· Վարկի գումար`  236 մլն եվրո,
· Ծրագրի համաֆինանսավորում՝ ԵՆԲ-ի կողմից տրամադրվող 99 մլն եվրո վարկ,
· Վարկի արժույթ՝ եվրո,
· Վարկի տոկոսադրույքի տեսակ՝ լողացող,
· Վարկի տարեկան տոկոսադրույք՝ 6-ամսյա Euribor + 0.5% մարժա + 0.3% (մարման հավելավճար): Մարման հավելավճարը կախված է վարկի միջին ժամկետից, 0.3% դրույքաչափը կիրառվում է 16-19 տարի մարման միջին ժամկետ ունեցող վարկերի համար: Հաշվի առնելով 17.12.2024թ. դրությամբ ձևավորված 6-ամսյա Euribor-ը՝ 2.664%, վարկի տարեկան տոկոսադրույքը կկազմի 3.464%:
· Պարտավորության վճար՝ տարեկան 0.15% դրույքաչափ, հաշվարկվում է վարկի չմասհանված գումարի նկատմամբ, հաշվարկման սկիզբն է պայմանագրի ստորագրման ամսաթվից 60-րդ օրը, վճարվում է կիսամյակային կտրվածքով, տոկոսավճարների վճարման հետ միաժամանակ,
· Վարկի ժամկետ՝ 24.5 տարի, 
· Վարկի մարման ժամկետ՝ 12.5 տարի, 
· Վարկի արտոնյալ ժամկետ՝ 12 տարի, 
· մայր գումարը ենթակա է կիսամյակային հավասարաչափ մարման 15.12.2036թ.-ից մինչև 15.12.2048թ., յուրաքանչյուր մարման մասնաբաժինը` վարկի գումարի 4.0%-ի չափով,
· վարկի սպասարկման գծով վճարումները կատարվում են կիսամյակային կտրվածքով` յուրաքանչյուր տարվա հունիսի 15-ին և դեկտեմբերի 15-ին,
· Վարկային միջոցների մասհանման վերջնաժամկետ՝ 30.06.2034թ.,
· Վարկառուն ցանկացած ժամանակ կարող է դիմել ԱԶԲ-ին` խնդրելով կատարել վարկավորման պայմանների հետևյալ փոփոխությունները`
· փոխարկել ամբողջությամբ կամ մասնակիորեն վարկի օգտագործված և չմարված գումարի կամ չմասհանված գումարի արժույթը Բանկի համար ընդունելի մեկ այլ արժույթի,
· փոխարկել վարկի օգտագործված և չմարված գումարի կամ դրա մի մասի տոկոսադրույքը լողացողից ֆիքսվածի և հակառակը: 
Այսպիսով՝ Վարկառուն պարտավորվում է վերոհիշյալ պայմաններով և դրույթներով սպասարկել և մարել վարկը:
	
	

	 4. ՀՀ ՊԵՏԱԿԱՆ ԳՈԻՅՔԻ ԿԱՌԱՎԱՐՄԱՆ ԿՈՄԻՏԵ
	25.12.2024թ.

	
	ԴԽ/34/42158-2024

	Ի պատասխան Ձեր գրության՝ հայտնում ենք, որ «Դիմակայուն և ներառական ճանապարհային հատվածի բարելավման ծրագրի» համար Ասիական զարգացման բանկի միջոցներից վարկ տրամադրելու մասին համաձայնագրի նախագծով «Պետական գույքի կառավարման մասին» օրենքի կարգավորման շրջանակում Հայաստանի Հանրապետության համար գույքային պարտավորություններ նախատեսող դրույթներ առկա չեն։
	     Ընդունվել է ի գիտություն



